
					Gwirwyd y dudalen hon
Creaduriaid drwgdybus yw'r bleiddiaid wedi'r cwbl,
ac o bydd iddynt daro ar rywbeth dieithr troant yn
ofnog hefyd.

Dyna'r modd y bu y tro hwn, ni fentrwyd i mewn
ymhellach na'r fynedfa, ond dywedodd yr hen wr
fod eu hudiadau yno yn arswydus i'r pen ac yn llawn
digon iddo ef.
Ie, ond 'rown i'n meddwl eich bod o'r blaen wedi
ymladd â dau flaidd yn Rotting Horses," eb un o'r
Americaniaid ieuainc.

"Eitha gwir,"eb yntau, ond gyda hyn o
wahaniaeth y FI oedd yn wancus y pryd hwnnw!

Rhoddodd y frawddeg honno fwy o oleuni ar
erchyllter y trail na dim a ddywedasai yr hen ŵr yn
flaenorol am y peth.

Edrychwyd faint y difrod a wnaethai bleiddiaid
y Sul ar yr eiddo cyffredin, a chafwyd nad oedd yn
llawer ag eithrio bwyd y cŵn-llarpiwyd hwnnw
bob briwsionyn ohono. Ffodus mai absennol oedd
y cŵn eu hunain neu buasent hwythau wedi mynd
yr un ffordd â'u bwyd.

Codwyd y babell unwaith eto, ac un arall wrth ei
hochr, a buan yr anghofiwyd y bleiddiaid ym mhrysurdeb
y "golchi." Cyn pen pedair awr ar hugain rhedai'r
dwfr drwy y cafnau gan roi i'r mwynwyr lawn waith.

Gweithid o fore glas hyd fachlud haul gan siglo'r
cewyll yn ôl a blaen er gweld y "lliw." Ac yn wir,
yr oedd yno "liw" ardderchog i lygaid a oedd wedi
blysio am ei weld drwy y gaeaf yn gyfan.

Ar ôl tridiau o olchi penderfynwyd danfon Syd a
Daff i Swyddfa'r Praw gyda detholion o'r mwyn i'w
profi yno.

Pan wnaed y prawf, trodd y swyddog
atynt gan ddywedyd,-" Good heavens, men, the richest
this season! Don't shout it from the housetops if you
are wise!"

Dygodd Daff y mwyn i'r banc, ac wedi prynu rhai
pethau angenrheidiol, paratodd i ddychwelyd. Yn
y cyfamser aeth Syd hefyd gylch y dre, ac wedi dibennu
ohono yntau brynu, "mush"—wyd y cŵn tua gwersyll
y coed unwaith yn rhagor.

		 Golygwyd y dudalen hon ddiwethaf ar 30 Hydref 2022, am 18:04.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

